
Qinersisartut Inatsisartunut kommunalbestyrelsinullu qinersinermi qinersivimmi sumiiffimmi 

sumiikkaluartumiluunniit qinersisinnaanngornissaat anguniarlugu suliaqaqqullugit 

Naalakkersuisut peqquneqarnissaannik Inatsisartut aalajangiiffigisassaattut siunnersuut.  

(Siumut) 

 

Siumumi isumaqarpugut inuiaqatigiit ingerlatitaaneranni sumiluunniit qinersisinnaaneq tassaasoq 

tamat oqartussaaqataaneranni pisinnaatitaaffiit annersaat. Matumani Inatsisartoqarneq, 

kommunalbestyrelseqarneq aammalu nunaqarfinnut aqutsisoqarneq eqqarsaatigalugit 

qinersinikkut inuiaat aalajangertarpaat kikkut ukiuni tulliuttuni aqutsisorerusunnerlugit. 

Qinersisarnerit eqqarsaatigalugit innuttaasunit qanoq annertutigisumik soqutigineqartigalutillu 

peqataaffigineqartarneri qissimigaaraanni qularnaatsumik oqaatigisinnaasaq tassaasorinarpoq 

qinersiartortartut ikippallaartut. 

Qinersisoqartillugu qinersiartortut sooq taamak ikitsigisarnerannik pissutaasut arlaliusinnaapput, 

taamaattorli amerlasuutigut tusartarlugulu ilisimavarput assersuutigalugu angalaniarnikkut 

equsoornermi imaluunniit tassanngaannaq aallartariaqalernermi qinersiartunngitsoortartut 

amerlasinnaasartut. Inooriaaserpummi taamaappoq, avinngarusimasuni ilaatigut 

najugaqariaaseqarnerput eqqarsaatigiinnarluguluunniit. Tamanna unamminarpoq, 

qinersisarnermilu maleruagassat allanngortariaqarnerannik pisussaaffiliisoq Siumumi 

isumaqarpugut. 

Siumumi isumaqarpugut pingaaruteqartuusoq inuiaqatigiinni oqartussaaqataanermut peqataaneq 

nukittorsassallugu, taamaammallu siunnersuutip massumap piviusunngortinneratigut inuiaqatigiit 

oqartussaaqataanerat sunniuteqarsinnaanerallu annertunerusoq nutaaliaanerusorlu 

anguneqarsinnaasoq Siumumi qularutiginngilarput. Taamaammat innuttaasut 

qinersisinnaatitaasut, Inatsisartunut imaluunniit kommunalbestyrelsinut qinersinermut 

peqataarusuttut, pisinnaatitaaffimmik annertunerpaamik periarfissinneqarnissaat 

anguneqartariaqarpoq. 

Qinersisarneq pillugu inatsimmi aalajangersarneqartut, tassalu nammineq qinersivimmut 

qinersiviusumut ornigulluni qinersisoqartassasoq aammalu innuttaasup nalunaarsorsimaffianut 

qaninnerpaajusumut kisimi pisassasoq ullutsinni periarfissatuaallutik ingerlaannarnissaat 

naleqqukkunnaartoq Siumumi isumaqarpugut.  

Tamanna periuseq ukiorpassuarni ingerlasimasoq allanngortissallugu Siumumi 

pissusissamisoorsoraarput, taamaammallu siunnersuutigineqartoq, tassalu, qinersisartut 

Inatsisartunut kommunalbestyrelsinullu qinersinermi qinersivimmi sumiiffimmi 

sumiikkaluartumiluunniit, soorunami nunatsinni, qinersisinnaanngornissaat anguniarlugu 

suliaqaqqullugit Naalakkersuisut peqquneqarnissaannik Inatsisartut aalajangiiffigisassaattut 

siunnersuut Siumumiit tamakkiisumik taperserparput. 

Taamatut Siumumiit oqaaseqarluta siunnersuutip aappassaaneerneqarnissaa sioqqullugu 

Inatsisinut ataatsimiititaliami suliarineqarnissaa innersuussutigaarput. 

 

Anders Olsen, Siumut. 

 


